
УМУМИНСОНИЙ ҚАДРИЯТЛАР ВА ТАРИХИЙ ОНГ
XXI  асрда жахон афкор оммаси турли глобалл муаммоларга дуч келмоқда. Булар бир томондан диний экстрамизм ва терроризм бўлса бошқа томондан катта давлатлар ўртасидаги сиёсий курашлардир, лекин бунданда муҳим бир муаммо борки, бу умуминсоний қадриятлар, анъана, урф-одат ва ўтмишни унитишга бўлган харакатдир. Натижада инсоният заволга юз тутмоқда. Бундай жараённи олдини олишда тарихий онг ва тарихий хотира муҳим ўрин тутади. Глобал мафкуравий тахдидлар кучайган ҳозирги даврда кишиларда, айниқса, ёшларда тарихий онг шакллантириб ва муттасил ривожлантириб борилса бегона мафкура ва ғоялар улар онгига йўл тополмайди ҳамда шахс маънавияти юксалиб боради. “Тарихий онг инсонда жамиятда содир бўлаётган воқеа ва ходисаларга нисбатан мустақил фикрни шакллантиради. У ҳар қандай жараёнларда ақл кучи, мантиқий таҳлил орқали баҳо берадиган бўлади.”
 Жаҳон миқёсида тарих, тарихий онг ҳақида фикр юритганда ХХ асрнинг 90-йилларидан бошлаб ўтган йигирма йилдан ортиқ давр мобайнида инсониятнинг ижтимоий-маънавий ҳаётида туб бурилиш бўлганини, ғоявий, мафкуравий соҳада янги “актор”лар, яъни янги куч ва гуруҳлар, йўналиш ва майллар юзага келганини қайд этиш лозим. Собиқ совет иттифоқи ҳамда социалистик лагерь ўз умрини яшаб бўлгач, биполяр – икки қутбли дунё кўп қутбли дунёга айланди, жаҳон миқёсидаги мафкуравий қарама-қаршилик барҳам топгач, энди ғоявий ҳаётни қандай қонуниятлар эгаллайди, деган бир қатор саволлар кўндаланг бўлган ҳамда турли қараш ва фикрлар билдирилган эди. Масалан, америкалик сиёсатшунос Френсис Фукуяма “Тарихнинг интиҳоси” асарида “Энди дунё тараққиётида янги давр бошланди, капитализм коммунизм устидан узил-кесил ғалаба қозонди, бундан кейин фақат стабил ҳаёт бўлади” деб тахмин билдирди. Бостон университети профессори Самюэль Хантингтон “Цивилизациялар конфликти” (Тамаддунлар низоси)  концепциясини олға суриб, энди ижтимоий-сиёсий тизимлар орасидаги эмас, турли цивилизациялар ўртасидаги зиддият давр руҳини белгилаб беради, деган ғояни майдонга ташлади. У жаҳон майдонида ҳал қилувчи аҳамиятга молик цивилизациялар қаторига Ғарб (Европа ва Америка), Россия, Хитой, Ҳиндистон, Япония ҳамда мусулмон тамаддунларини киритди. 
ХХ асрнинг 2-ярмидан бошланган умуминсоний маънавиятга нисбатан тинимсиз уюштирилаётган хуружлар натижасида ғарбда, европа ва америкада қадим замонлардан бери аждодлардан авлодларга ўтиб келаётган анъаналарга жиддий путур етмоқда. Ота-боболари юрган йўлдан юриш, улар қилган ишни қилиш гўё эркнинг бўғилиши, қолоқлик аломати деб талқин қилиш холатлари кузатилмоқда. Натижада, урф-одат ва анъаналар қанчалик унутилса, демократиянинг ютуғи шу қадар салмоқли бўлади, деган сохта тасаввурлар домига тушган ёш авлод барча жабҳада–кийинишдан тортиб, соч турмаклашгача, жамиятда ўзини тутишидан тортиб ҳаётий мўлжалларини шакллантиришгача “ўз” кўчасини оча бошлади. Европага ҳос баъзи – бир ҳусусиятларнинг кириб келиши миллийлигимизга, маънавиятимизга салбий таъсир этиши мумкин. Бунинг натижаси ўтмиш қадриятларини унитилишига олиб келади.

Дархақиқат дунё цивилизацияларининг ривожланишида ҳар бир давлатнинг ўрни, унинг маънавияти миллий тарихи билан чамбарчас боғлиқ.

Ўзбекистоннинг жаҳонда тутган ўрни ҳамда салмоқли тарихи масалаларига эса Збигнев Бзежинскийнинг “Катта шахмат тахтаси”, Леонид Левитиннинг “Ўзбекистон тарихий бурилиш палласида” асарларида ҳам катта эътибор қаратилган.

Тарихий онг, тарихий хотира ҳозирги даврга келиб умуминсоний маънавий ҳаётдаги глобал муаммога айланди десак, муболаға бўлмайди. Муайян геосиёсий кучлар бутун олам бўйлаб ахлоқсизлик рецидивларини ёйишга, қадимдан яшаб келаётган олижаноб анъаналарни таҳқирлашга, тарихни сохталаштириб, ёшлар ва катталар орасидаги ворисийликка рахна солишга уринмоқда. Шу аснода, тарихий онг шаклланадиган социал-демографик замин – ёшлар, шу жумладан уларнинг энг фаол қисми – бутун дунёда ҳам, бизнинг мамлакатимизда эса, мутлоқ кўпчиликни ташкил қиладиган ўқувчи ёшларда тарихий онг ва тарихий хотирани шакллантириш муҳим вазифалардан биридир.

Инсон онги ва қалби учун кураш беқиёс кучайган сўнгги даврларда, ғоявий тазйиқ ва мафкуравий ҳуружларнинг ҳам янгидан янги қуроллари, воситалари ишга солинаётган бир пайтда буларга қарши иммунитетни кучайтириш, ишончли “қалқон” ҳосил қилиш учун ҳам тарихий онг ва тарихий хотира билан боғлиқ янги таҳдидларни чуқур ўрганиш, моҳиятини англаб етиш керак. Маълумки, ҳозирги глобаллашув даври миллий ўзликни англашга, миллий тарихий онгга жиддий таъсир кўрсатмоқда. Объектив жараён сифатида содир бўлаётган глобаллашувнинг маънавиятга ижобий ва салбий таъсирини тадқиқ этиш, миллий ифтихор ва ғурурни юксалтиришнинг илмий асосланган механизмларини, технологияларини ишлаб чиқиш зарурати ҳам мавзунинг долзарблигини кучайтиради. Маънавий таҳдидлардан фақат ҳимояланиш эмас, уларга қарши “маънавий жасорат” билан кураша олиш салоҳиятини ёшларда шакллантириш эҳтиёжи ҳам тарихий онгга, миллий ўзликни англашга нисбатан бўлаётган таҳдид ва хатарларни чуқур ўрганишни тақозо қилади. тарихий онг буюк аждодлари билан фахрланиш, яхлит миллат эканини ҳис қилиш, жаҳон цивилизацияси ва инсоният тараққиётига ҳисса қўшиш, ўз мустақил давлати равнақига ҳисса қўшиш салоҳиятини тарбиялайди ва рағбатлантиради. Тарихий онг маънавий қудрат беради, ҳар бир фуқарони маънавий, руҳий ва ахлоқий жиҳатдан янгилайди. Ва шуниси билан жамият тараққиётига хизмат қилади.

